12 ноября́ 2017 го́да. Неде́ля 23 по Пятидеся́тнице.  Сщмч. Зино́вия, еп. Еге́йского, и сестры́ его мц. Зинови́и. Глас 6.

12 ноября́ 2017 го́да. Неде́ля 23 по Пятидеся́тнице. 
Сщмч. Зино́вия, еп. Еге́йского, и сестры́ его мц. Зинови́и. Глас 6.
ВСЕНО́ЩНОЕ БДЕ́НИЕ. КАНОН:

Песнь 1:

Кано́н Воскре́сный, глас 6: 
Хор:

Ирмос:

Я́ко по су́ху, пешеше́ствовав Изра́иль/ по без́дне стопа́ми,/ гони́теля фарао́на/ ви́дя потопля́ема,/ Бо́гу/ побе́дную песнь// пои́м, вопия́ше. 
Припев:

Сла́ва, Го́споди, Свято́му Воскресе́нию Твоему́.
Тропарь:

Распросте́ртыма дла́ньма на кресте́,/ оте́ческаго испо́лнил еси́ благоволе́ния, благи́й Иису́се, вся́ческая.// те́мже побе́дную песнь Тебе́ вси пои́м.
Припев:

Сла́ва, Го́споди, Свято́му Воскресе́нию Твоему́.
Тропарь:

Стра́хом к Тебе́, я́ко рабы́ня, смерть/ повеле́на приступи́ Влады́це живота́,// то́ю подаю́щему нам безконе́чный живо́т и воскресе́ние. 
Припев:

Пресвята́я Богоро́дице, спаси́ нас.
Богородичен:
Своего́ прие́мши Соде́теля, я́ко Сам восхоте́,/ от безсе́меннаго Твоего́ чре́ва, па́че ума́ воплоща́ема, Чи́стая,// тва́рей вои́стинну яви́лася еси́, Влады́чица.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Суди́лищу Пила́тову предстои́т хотя́/ беззако́нному суду́, я́ко суди́мь, Судия́,/ и от руки́ непра́вды по лицу́ зауша́ется Бог,// его́же трепе́щут земля́, и небе́сная. 
Припев:

Сла́ва Го́споди, Кресту́ Твоему́ Честно́му и Воскресе́нию.



Просте́рл еси́ боже́ственнеи дла́ни Твои́, Спа́се,/ на пречи́стем Твое́м и живоно́снем Кресте́:/ и собра́л еси́ язы́ки в позна́ние Твое́, Влады́ко,// покланя́ющияся, Го́споди, сла́вному Твоему́ распя́тию.
Припев:

Пресвята́я Богоро́дице, спаси́ нас.
Богородичен:
Стоя́ше, слез исто́чники испуща́ющи, Пренепоро́чная/ при Кресте́ Твое́м, Спа́се,/ я́же от ребра́ Твоего́ ка́пли крове́й зря́щи, Христе́,// и Твою́ безприкла́дную ми́лость сла́вящи.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Прича́щшися Е́ва саду́, преслуша́ннаго бра́шна, кля́тву введе́:/ но сию́ разреши́ла еси́, Чи́стая,// благослове́ния нача́ток Христа́ ро́ждши.
Припев:

Пресвята́я Богоро́дице, спаси́ нас.

Тропарь:

Я́же би́сера от боже́ственныя мо́лнии Христа́ ро́ждши,/ страсте́й мои́х мглу, и прегреше́ний смуще́ние, Чи́стая,// разжени́ све́том Твоея́ све́тлости.
Припев:

Пресвята́я Богоро́дице, спаси́ нас.

Тропарь:

Язы́ков ча́яние, Иа́ков из Тебе́ воплоща́емаго/ предзря́ше та́йно у́мныма очи́ма Бо́га,// изба́вльшаго нас хода́тайством Твои́м.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Престо́лу предстоя́ Христо́ву я́ко иере́й благоприя́тен и му́ченик изря́днейший,/ Зино́вие треблаже́нне,/ я́же любо́вию честву́ющия твою́ па́мять светоно́сную,// жите́йских изба́ви собла́знов. 
Припев:

Святи́и му́ченицы, моли́те Бо́га о нас.
Тропарь:

Заре́ю просвеща́емь, му́дре, Трисо́лнечнаго Сия́ния,/ мглу́ разори́л еси́ е́ллинскаго злосло́вия и, све́том твои́х слове́с вся просвети́в,// ны́не преше́л еси́ к незаходи́мому сия́нию. 


Сла́ва Отцу́, и Сы́ну, и Свято́му Ду́ху.
Тропа́рь:

Угль явле́н мы́сленный,/ огне́м вжига́емь Боже́ственнаго Ду́ха, всех сердца́ вжегл еси́ к жела́нию Боже́ственному, священнотаи́нниче,// и пре́лесть попали́л еси́ вся́ку.


И ны́не и при́сно и во ве́ки веко́в, ами́нь.

Богоро́дичен:
Ра́дуйся, пресвяты́й хра́ме, руно́ Богоро́сное,/ запеча́танный исто́чниче, безсме́ртия струя́.// Па́ству Твою́, Влады́чице, сохрани́ от всех сопроти́вных невоева́ну.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Кано́н Воскре́сный, глас 6: 
Хор:

Ирмос:

Несть свят,/ я́коже Ты, Го́споди Бо́же мой,/ вознесы́й рог ве́рных Твои́х, Бла́же,/ и утверди́вый нас на ка́мени// испове́дания Твоего́. 
Припев:

Сла́ва, Го́споди, Свято́му Воскресе́нию Твоему́.
Тропарь:

Бо́га распина́ема пло́тию зря́щи тварь, растаява́шеся стра́хом:// но содержи́тельною дла́нию нас ра́ди Распя́таго, кре́пко держи́ма бе.
Припев:

Сла́ва, Го́споди, Свято́му Воскресе́нию Твоему́.
Тропарь:

Сме́ртию смерть разоре́на лежи́т окая́нная без дыха́ния:/ Живота́ бо не терпя́щи боже́ственнаго прираже́ния,// умерщвля́ется кре́пкий, и да́руется всем воскресе́ние.
Припев:

Пресвята́я Богоро́дице, спаси́ нас.
Богородичен:
Боже́ственнаго рождества́ Твоего́, Чи́стая,/ вся́кий естества́ чин превосхо́дит чу́до:/ Бо́га бо преесте́ственне зачала́ еси́ во чре́ве,// и ро́ждши пребыва́еши при́сно Де́ва.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

Во гро́бе тридне́вствовавый/ воскреси́л еси́ животворя́щим воста́нием Твои́м пре́жде умерщвле́нныя,/ и осужде́ния разреши́вшеся, ра́достно веселя́хуся,// се избавле́ние прише́л еси́, Го́споди, взыва́юще. 
Припев:

Сла́ва Го́споди, Кресту́ Твоему́ Честно́му и Воскресе́нию.



Сла́ва Твоему́ воста́нию, Спа́се наш,/ я́ко нас от а́да тле́ния, и сме́рти изба́вил еси́, я́ко Всеси́лен,/ и пою́ще глаго́лем:// несть свят ра́зве Тебе́, Го́споди Человеколю́бче.
Припев:

Пресвята́я Богоро́дице, спаси́ нас.
Богородичен:
Ты от Тебе́ ро́ждшагося я́ко ви́дела еси́ уя́звлена копие́м,/ уязви́лася еси́ се́рдцем, Пресвята́я всенепоро́чная,/ и ужаса́ющися глаго́лала еси́:// что Тебе́ воздаде́, Ча́до, наро́д пребеззако́нный?
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Тле́нную мою́ плоть и сме́ртную, Всечи́стая Богома́ти,/ из чре́ва Твоего́ несказа́нно прие́м Благи́й,// и обезтле́нив сию́, ве́чне Себе́ связа́л есть.
Припев:

Пресвята́я Богоро́дице, спаси́ нас.

Тропарь:

Бо́га воплоща́ема из Тебе́ зря́ще, Де́во,/ ужаса́хуся стра́хом ли́цы а́нгельстии,// и я́ко Ма́терь Бо́жию немо́лчными пе́сньми Тя почита́ют.
Припев:

Пресвята́я Богоро́дице, спаси́ нас.

Тропарь:

Ужасе́ся, го́ру у́мную ви́дев Тя проро́к Дании́л,/ из нея́же ка́мень отсече́ся кроме́ рук:// и де́монская ка́пища, Богома́ти, кре́пко сокруши́.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Ми́ром пома́зания духо́внаго пома́зан, Зино́вие,/ свяще́нствовал еси́, я́ко А́нгел,// му́ченическими при кончи́не украси́вся венцы́. 
Припев:

Святи́и му́ченицы, моли́те Бо́га о нас.
Тропарь:

Душ прираде́ние прие́м,/ возде́ланием Боже́ственным, преподо́бне, плодоно́сны сия́ показа́л еси́,// те́мже Госпо́дни ра́дости сподо́бился еси́. 


Сла́ва Отцу́, и Сы́ну, и Свято́му Ду́ху.
Тропа́рь:

Сестра́ единокро́вная твоя́ тебе́ единому́дренна показа́ся,/ Зинови́я свяще́ннейшая,// спострада́ти бо тебе́ произво́ли и с тобо́ю наслади́тися сла́вы ве́чныя.


И ны́не и при́сно и во ве́ки веко́в, ами́нь.

Богоро́дичен:
Тро́ицы Еди́наго родила́ еси́, в челове́чество обле́кшася,/ Пресвята́я Ма́ти Де́во:// Его́же моли́ спасти́ Тя воспева́ющия.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к святы́х Зино́вия и Зинови́и, глaс 8, подо́бен:  «Я́ко нача́тки…»:



И́стины свиде́тели и благоче́стия пропове́дники,/ дво́ицу досто́йно почти́м в Богодухнове́нных пе́снех,/ Зино́вия вку́пе с му́дрою Зинови́ею,/ ку́пно жи́вшия и отше́дшия// и муче́нием прии́мшия вене́ц нетле́нный.
И́кос:


До́бляго и вели́каго Зино́вия пе́сньми и пе́нии восхва́лим/ с до́брою де́вою и нескве́рною Зинови́ею,/ су́щею сострада́лицею,/ я́ко низложи́ша вра́жия свере́пства/ и и́дольское безбо́жие обличи́ша,/ ве́ру же Христо́ву уясни́ша.// Те́мже ра́достно прия́ша ны́не вене́ц нетле́нный.
Седа́лен святы́х Зино́вия и Зинови́и, гла́с 1, подо́бен: «Гроб Твой…»:



Ми́ром честны́м пома́зан, яви́лся еси́, преблаже́нне, иере́й Бо́га Вы́шняго,/ И́мже укрепля́емь, иера́рше Зино́вие,/ му́ченик был еси́ и сограждани́н А́нгелов.// Те́мже днесь, всесвяту́ю па́мять творя́ще, пое́м тя.


Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в, Ами́нь.
Богоро́дичен из Мине́и, гас 8:


Безневе́стная Чи́стая Богоро́дице Де́во,/ еди́на ве́рных Предста́тельнице и покро́ве,/ бед и скорбе́й, и лю́тых обстоя́ний всех изба́ви,/ на Тя упова́ние, Отрокови́це, иму́щих,// и ду́ши на́ша спаси́ Боже́ственными моли́твами Твои́ми.
Песнь 4:

Кано́н Воскре́сный, глас 6: 
Хор:

Ирмос:

Христо́с моя́ си́ла,/ Бог и Госпо́дь,/ честна́я Це́рковь/ Боголе́пно пое́т, взыва́ющи,// от смы́сла чи́ста о Го́споде пра́зднующи.
Припев:

Сла́ва, Го́споди, Свято́му Воскресе́нию Твоему́.
Тропарь:

Дре́во процвело́ есть, Христе́, и́стинныя жи́зни:/ крест бо водрузи́ся,/ и напое́н быв кро́вию и водо́ю от нетле́ннаго Твоего́ ребра́,// живо́т нам прозябе́.
Припев:

Сла́ва, Го́споди, Свято́му Воскресе́нию Твоему́.
Тропарь:

Не ктому́ змий мне ло́жне обоже́ние подлага́ет:/ Христо́с бо богоде́латель челове́ческаго естества́,// ны́не невозбра́нно стезю́ живота́ мне отве́рзе.
Припев:

Пресвята́я Богоро́дице, спаси́ нас.
Богородичен:
Я́ко вои́стинну неизвеща́нна и непостижи́ма,/ я́же Твоего́ боголе́пнаго, Богоро́дице, суть рождества́,// су́щим на земли́ и на небеси́, Присноде́во, та́инства.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

Честны́й крест Твой почита́ем, и гво́зди, Христе́,/ и свято́е копие́ с тро́стию, вене́ц и́же от те́рний,// и́миже от а́дова истле́ния изба́вихомся.
Припев:

Сла́ва Го́споди, Кресту́ Твоему́ Честно́му и Воскресе́нию.



Гроб, Спа́се, Тя подъя́т во́лею ме́ртва о нас я́вльшагося,/ но ника́коже возмо́же, Сло́ве, удержа́ти:// я́ко Бог бо воскре́сл еси́, спаса́я род наш.

Припев:

Пресвята́я Богоро́дице, спаси́ нас.
Богородичен:
Богороди́тельнице Присноде́во,/ Спа́са Христа́ челове́ком ро́ждшая,/ от бед и мук изба́ви нас,/ прибега́ющих ве́рою к боже́ственному покро́ву Твоему́.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Пое́м, Пречи́стая, Тебе́ Всенепоро́чную,/ и́же Тобо́ю спа́сшиися,/ и благоче́стно пою́ще взыва́ем:// благослове́нна, я́же Бо́га, Присноде́во, ро́ждшая.
Припев:

Пресвята́я Богоро́дице, спаси́ нас.

Тропарь:

Свет незаходи́мый, Де́во, родила́ еси́,/ су́щим во тьме жития́,/ пло́тию светя́щ, Всеблаже́нная, и пою́щим Тя,// ра́дость, Присноде́во, источи́ла еси́.
Припев:

Пресвята́я Богоро́дице, спаси́ нас.

Тропарь:

Благода́ть процвете́, зако́н преста́ Тобо́ю, Всесвята́я:/ Ты бо, Чи́стая, родила́ еси́ Го́спода,// подаю́щаго нам, Присноде́во, оставле́ние.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Возвы́шен яви́лся еси́ стра́дании честны́ми, свяще́ннейше,/ и прия́л еси́ венцы́ побе́ды, му́дре, и ве́чное получи́л еси́ ра́дование,// тем тя почита́ем, о́тче иера́рше Зино́вие. 
Припев:

Святи́и му́ченицы, моли́те Бо́га о нас.
Тропарь:

На Дре́ве Просте́ршемуся во́лею подо́бяся, воздви́гся,/ не ужа́слся еси́, Зино́вие, и тле́ния, сла́вне, и умерщвле́ния дебельства́ совлеклся еси́, о́тче,// свяще́нников похвало́. 


Сла́ва Отцу́, и Сы́ну, и Свято́му Ду́ху.
Тропа́рь:

Душа́ твоя́ кре́пкая де́монская утвержде́ния низложи́,/ ка́пища же разседо́шася, тверде́йшею ве́рою твое́ю потребля́еми,// Зино́вие сла́вне, священному́чеников похвало́.


И ны́не и при́сно и во ве́ки веко́в, ами́нь.

Богоро́дичен:
Стра́нным Твои́м Рождество́м от Бо́га устрани́вшияся к Нему́ присво́ила еси́, Всепе́тая./ Те́мже велегла́сно Тя вси сла́вим и вопие́м Ти ве́рою:// ра́дуйся, земноро́дных воззва́ние.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Кано́н Воскре́сный, глас 6: 
Хор:

Ирмос:

Бо́жиим/ све́том Твои́м, Бла́же,/ у́треннюющих Ти ду́ши/ любо́вию озари́, молю́ся,/ Тя ве́дети, Сло́ве Бо́жий,/ и́стиннаго Бо́га,// от мра́ка грехо́внаго взыва́юща.
Припев:

Сла́ва, Го́споди, Свято́му Воскресе́нию Твоему́.
Тропарь:

Уступа́ют мне херуви́ми ны́не,/ и пла́менное ору́жие, Влады́ко, плещи́ мне дае́т,/ Тя ви́девше, Сло́ве Бо́жий, и́стиннаго Бо́га,// разбо́йнику путь сотво́ршаго в рай.
Припев:

Сла́ва, Го́споди, Свято́му Воскресе́нию Твоему́.
Тропарь:

Не ктому́ бою́ся, е́же в зе́млю, Влады́ко Христе́, возвраще́ния:/ Ты бо от земли́ мя возве́л еси́ забве́нна,/ благоутро́бия ра́ди мно́гаго,// к высоте́ нетле́ния воскресе́нием Твои́м.
Припев:

Пресвята́я Богоро́дице, спаси́ нас.
Богородичен:
И́же Богоро́дицу Тя от души́, Влады́чице ми́ра блага́я,/ испове́дающих спаси́:/ Тебе́ бо предста́тельство непобори́мое и́мамы,// и́стинную Богороди́тельницу.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

Сне́дию дре́ва во Еде́ме прельсти́выйся, в тлю поползе́ родонача́льник,/ преслу́шавый, Го́споди, за́поведи Твоя́, Преблаги́й:/ но сего́ Кресто́м па́ки возве́л еси́ в пе́рвую добро́ту,// послушли́в Отцу́, Спа́се, бы́вый.
Припев:

Сла́ва Го́споди, Кресту́ Твоему́ Честно́му и Воскресе́нию.



Твое́ю сме́ртию, Бла́же, сме́рти потреби́ся держа́ва,/ исто́чник жи́зни нам источи́, и безсме́ртие дарова́ся:/ сего́ ра́ди погребе́нию Твоему́ и воскресе́нию ве́рою покланя́емся,// и́мже, я́ко Бог, мир весь просвети́л еси́.

Припев:

Пресвята́я Богоро́дице, спаси́ нас.
Богородичен:
Живы́й на небесе́х и Творе́ц всех Госпо́дь,/ во Твою́, Всенепоро́чная, всели́ся неизрече́нно утро́бу,/ просла́вивый Тя, превы́шшую небе́с,/ и святе́йшую чино́в невеще́ственных:// те́мже ны́не, и́же на земли́, Тя ублажа́ем.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Чистото́ю возсия́вши све́тло,/ Боже́ственное пребыва́ние Влады́ки, Всепе́тая, была́ еси́./ Ты бо еди́на Ма́ти Бо́жия яви́лася еси́,// во объя́тиих, я́ко младе́нца, Сего́ носи́вши.
Припев:

Пресвята́я Богоро́дице, спаси́ нас.

Тропарь:

Нося́щи добро́ту у́мную, красне́йшия Твоея́ души́,/ Неве́ста Бо́жия была́ еси́,/ запеча́тствована де́вством, Чи́стая,// и све́том чистоты́ мир просвеща́ющи.
Припев:

Пресвята́я Богоро́дице, спаси́ нас.

Тропарь:

Да рыда́ет собра́ние злочести́вых,/ не пропове́дающих Тя я́ве Чи́стую Богома́терь:/ Ты бо врата́ Бо́жия све́та яви́лася еси́ нам,// мрак прегреше́ний разгоня́ющи.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Же́нское естество́ Ду́хом укрепи́ся и попра́, и́же в раи́ прама́терь дре́вле запе́ншаго,/ и Боже́ственныя сла́вы на Небесе́х сподо́бися,// де́вством и страда́ньми сия́ющи. 
Припев:

Святи́и му́ченицы, моли́те Бо́га о нас.
Тропарь:

Тучеро́ден о́блак бысть язы́к твой,/ я́ко одождя́ющь благоче́стия до́ждь,/ и ве́рных сердца́ напая́ющь// и к благопло́дию священноде́йственне путеводя́щь доброде́тельных, Зино́вие, дея́ний. 


Сла́ва Отцу́, и Сы́ну, и Свято́му Ду́ху.
Тропа́рь:

Де́вства заря́ми сластолю́бия тьму отгна́ла еси́/ и све́том страда́ний безбо́жия нощь потреби́ла еси́,/ Зино́вие му́ченице, Иису́сова кра́сная неве́сто, жили́ще Боже́ственнаго Ду́ха.


И ны́не и при́сно и во ве́ки веко́в, ами́нь.

Богоро́дичен:
Греха́ тя́жким всегда́ обложе́н есмь бре́менем, Пречи́стая,/ и вопию́ Ти: сие́ хода́тайством Твои́м Боже́ственным облегчи́,/ Ты бо еси́ Предста́тельница гре́шников препросла́вленная,// Изба́вителя и Спа́са ро́ждши.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Кано́н Воскре́сный, глас 6: 
Хор:

Ирмос:

Жите́йское мо́ре,/ воздвиза́емое зря напа́стей бу́рею,/ к ти́хому приста́нищу Твоему́ прите́к, вопию́ Ти:/ возведи́ от тли живо́т мой,// Многоми́лостиве.
Припев:

Сла́ва, Го́споди, Свято́му Воскресе́нию Твоему́.
Тропарь:

Распина́емь, Влады́ко, гвоздьми́ у́бо,/ кля́тву ю́же на нас потреби́л еси́:/ копие́м же пробода́емь в ребро́,// ада́мово рукописа́ние растерза́в, мир свободи́л еси́.

Припев:

Сла́ва, Го́споди, Свято́му Воскресе́нию Твоему́.
Тропарь:

Ада́м низведе́ся, ле́стию запя́т быв, ко а́дове про́пасти:/ но и́же естество́м Бог же и ми́лостив,/ сшел еси́ на взыска́ние,// и на ра́му поне́с, совоскреси́л еси́.
Припев:

Пресвята́я Богоро́дице, спаси́ нас.
Богородичен:
Пречи́стая Влады́чице,/ ро́ждшая челове́ком ко́рмчию Го́спода,/ страсте́й мои́х непостоя́нное и лю́тое утоли́ смуще́ние,// и тишину́ пода́ждь се́рдцу моему́.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

Христоуби́йца и пророкоуби́йца бысть евре́йское мно́жество:/ я́ко бо проро́ки дре́вле, и́стины су́щия та́йныя лучи́, уби́ти не убоя́ся:/ си́це и ны́не Го́спода, его́же пропове́даху они́ тогда́,/ за́вистию влеко́ми уби́ша,// но нам бысть живо́т умерщвле́ние Его́.
Припев:

Сла́ва Го́споди, Кресту́ Твоему́ Честно́му и Воскресе́нию.



Ят был еси́, но не удержа́н, Спа́се, во гро́бе,/ а́ще бо и во́лею вкуси́л еси́ сме́рти, Сло́ве,/ но воскре́сл еси́, я́ко Бог безсме́ртен,/ совоздви́гнувый у́зники су́щия во а́де,// и ра́дость жена́м вме́сто печа́ли пре́жния, па́ки премени́вый.

Припев:

Пресвята́я Богоро́дице, спаси́ нас.
Богородичен:
Безче́стен Твой и ску́ден яви́ся вид плотски́й/ па́че челове́ков, во вре́мя стра́сти:/ и́бо Божества́ существо́м, красе́н добро́тою Дави́ду показа́ся:/ но жезло́м Твоего́ ца́рствия враго́в сотры́й кре́пость, глаго́лаше Чи́стая:// о Сы́не мой и Бо́же, от гро́ба воста́ни.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Вели́кий преднаписа́ во проро́цех Моисе́й Тя,/ ковче́г, и трапе́зу, и све́щник, и ру́чку,/ обра́зно назна́менуя воплоще́ние,// е́же из Тебе́ Вы́шняго, Ма́ти Де́во.
Припев:

Пресвята́я Богоро́дице, спаси́ нас.

Тропарь:

Умерщвля́ется смерть, и тле́ние упражня́ется/ Ада́мова осужде́ния, о Влады́чице!/ Плоду́ Твоему́ прирази́вшееся:/ Жизнь бо родила́ еси́,// от истле́ния избавля́ющую пою́щих Тя.
Припев:

Пресвята́я Богоро́дице, спаси́ нас.

Тропарь:

Зако́н изнемо́же, и сень ми́мо и́де,/ па́че ума́ и смы́сла я́вльшейся ми благода́ти,/ е́же от Тебе́, Де́во, рождества́,// Бо́га и Спа́са, многопе́тая.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Моли́тва Боже́ственныя души́ твоея́ прия́та бысть, я́ко кади́ло, о́тче:/ в воню́ бо благово́ния, преблаже́нне, страда́ний, Зино́вие, поте́кл еси́,// Возсия́вшаго от Жены́ и всю тварь Просве́щшаго. 
Припев:

Святи́и му́ченицы, моли́те Бо́га о нас.
Тропарь:

Кро́вию страда́ния, блаже́нне, освяти́л еси́ зе́млю,/ дух же на Небеса́ возше́д, перворо́дных Це́рковь Боже́ственне уясни́, Зино́вие,// иера́рхов и му́чеников све́тлая похвало́. 


Сла́ва Отцу́, и Сы́ну, и Свято́му Ду́ху.
Тропа́рь:

Утесни́л еси́ нече́стие, блаже́нне, простра́нством и́стиннаго благоче́стия/ и пути́, в сие́ веду́щия, заблу́ждшим лю́дем показа́л еси́,// и спа́сл еси́ лю́те потопля́емыя пре́лести вода́ми.


И ны́не и при́сно и во ве́ки веко́в, ами́нь.

Богоро́дичен:
Украси́ ду́шу мою́, Де́во,/ безобра́зием страсте́й одержи́мую,/ и помышле́ньми и́стиннаго покая́ния окая́нное се́рдце мое́ утверди́,// и спаси́ мя, на Тя несомне́нно, Де́во, наде́ющагося.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая…
Конда́к воскре́сный, глас 6:



Живонача́льною дла́нию/ уме́ршия от мра́чных удо́лий,/ Жизнода́вец воскреси́в всех Христо́с Бог,/ воскресе́ние подаде́ челове́ческому ро́ду:/ есть бо всех Спаси́тель,// Воскресе́ние и Живо́т, и Бог всех.
И́кос: 



Крест и погребе́ние Твое́, Жизнода́вче, воспева́ем ве́рнии, и покланя́емся,/ я́ко ад связа́л еси́, Безсме́ртне, я́ко Бог всеси́льный:/ и ме́ртвыя совоскреси́л еси́, и врата́ сме́ртная сокруши́л еси́,/ и держа́ву а́дову низложи́л еси́, я́ко Бог./ Те́мже земноро́днии славосло́вим Тя любо́вию, воскре́сшаго,/ и низложи́вшаго вра́жию держа́ву всепа́губную,/ и всех воскреси́вшаго в Тя ве́ровавших,/ и мир изба́вльшаго от стрел змии́ных,// и от пре́лести вра́жия, я́ко Бог всех.
Песнь 7:

Кано́н Воскре́сный, глас 6: 
Хор:

Ирмос:

Росода́тельну у́бо пещь/ соде́ла А́нгел/ преподо́бным отроко́м,/ халде́и же опаля́ющее/ веле́ние Бо́жие/ мучи́теля увеща́ вопи́ти:// благослове́н еси́, Бо́же оте́ц на́ших.
Припев:

Сла́ва, Го́споди, Свято́му Воскресе́нию Твоему́.
Тропарь:

Рыда́ющее во стра́сти Твое́й со́лнце, во мрак облече́ся,/ и во дни по всей, Влады́ко, земли́ свет поме́рче, вопия́:// благослове́н еси́ Бо́же оте́ц на́ших.
Припев:

Сла́ва, Го́споди, Свято́му Воскресе́нию Твоему́.
Тропарь:

Облеко́шася Христе́ схожде́нием Твои́м во свет преиспо́дняя,/ пра́отец же весе́лия испо́лнь, яви́ся ликовству́я, взыгра́ся, вопия́:// благослове́н еси́, Бо́же оте́ц на́ших.
Припев:

Пресвята́я Богоро́дице, спаси́ нас.

Богоро́дичен:
Тобо́ю, Ма́ти Де́во,/ свет возсия́ всей вселе́нней све́тлый:/ Зижди́теля бо Ты всех родила́ еси́ Бо́га,/ Его́же проси́, Всечи́стая,// нам низпосла́ти ве́рным ве́лию ми́лость.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

О стра́ннаго о́браза!/ Изра́иля Избавле́й от рабо́ты фарао́нския,/ распина́ется во́лею от него́,/ и разреша́ет вери́ги согреше́ний./ Ему́же ве́рою пое́м:// изба́вителю Бо́же, благослове́н еси́.
Припев:

Сла́ва Го́споди, Кресту́ Твоему́ Честно́му и Воскресе́нию.



Тебе́, Спа́са, на ло́бнем распя́ша пребеззако́нных о́троцы нечести́вии,/ врата́ ме́дная и вереи́ сломи́вшаго,/ во спасе́ние нас, пою́щих:// изба́вителю Бо́же, благослове́н, еси́.

Припев:

Пресвята́я Богоро́дице, спаси́ нас.
Богородичен:
Е́вы дре́вния свобожде́ние, ро́ждшая, от кля́твы,/ разреша́еши Ада́ма, Де́во Чи́стая./ Те́мже со а́нгелы Тя, с Сы́ном Твои́м пое́м и вопие́м:// изба́вителю Бо́же, благослове́н еси́.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Ю́нош трие́х пещь не опали́, рождество́ прообразу́ющих Твое́:/ боже́ственный бо огнь Тебе́ не опали́в, всели́ся в Тя,/ и вся научи́ вопи́ти:// благослове́н еси́, Бо́же отец на́ших.
Припев:

Пресвята́я Богоро́дице, спаси́ нас.

Тропарь:

Блажа́т концы́ Тя, Всечи́стая Ма́ти, я́коже прорекла́ еси́,/ просвеща́еми светолу́чными сия́ньми Твои́ми,/ и благода́тию пою́ще, вопию́т:// благослове́н еси́, Бо́же отец на́ших.
Припев:

Пресвята́я Богоро́дице, спаси́ нас.

Тропарь:

Па́губныя у́бо зу́бы в мя вонзе́ змий лука́внейший:/ но сам Твой, Богома́ти, сокруши́ Сын,/ кре́пость же мне даде́ вопи́ти:// благослове́н еси́, Бо́же отец на́ших.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Тече́нии кро́вными погаси́в, всеприснопа́мятне, огнь безбо́жия,/ чудесы нас всегда́ ороша́еши дожде́м, Зино́вие,/ Влады́ку благосло́вящия:// благослове́н еси́, Го́споди Бо́же, во ве́ки. 
Припев:

Святи́и му́ченицы, моли́те Бо́га о нас.
Тропарь:

В Боже́ственный мрак вше́д, Неви́димаго, я́ко мо́щно, ви́дел еси́,/ ду́шу и ум просвеща́юща твою́, му́чениче,/ благочестивому́дренно пою́щаго:// благослове́н еси́, Го́споди Бо́же, во ве́ки. 


Сла́ва Отцу́, и Сы́ну, и Свято́му Ду́ху.
Тропа́рь:

Дае́т тебе́ че́сть Влады́ка, пострада́вшу тве́рдо/ и низложи́вшу ко́зни вра́жия, и пою́щу велегла́сно:/ благослове́н еси́, Го́споди Бо́же, во ве́ки.


И ны́не и при́сно и во ве́ки веко́в, ами́нь.

Богоро́дичен:
Ме́сто, Де́во, яви́лася еси́ свяще́ния,/ из него́же Бог яви́ся, освяща́я ны ве́рою, песнопою́щия:// благослове́н, Пречи́стая, Плод Твоего́ чре́ва.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Кано́н Воскре́сный, глас 6: 
Хор:

Ирмос:

Из пла́мене преподо́бным ро́су источи́л еси́,/ и пра́веднаго же́ртву водо́ю попали́л еси́:/ вся бо твори́ши, Христе́, то́кмо е́же хоте́ти.// Тя превозно́сим во вся ве́ки.
Припев:

Сла́ва, Го́споди, Свято́му Воскресе́нию Твоему́.
Тропарь:

Иуде́йския дре́вле пророкоуби́йцы лю́ди,/ богоуби́йцы за́висть ны́не соде́ла,/ Тебе́ на крест возне́сшия, Сло́ве Бо́жий:// Его́же превозно́сим во вся ве́ки.
Припев:

Сла́ва, Го́споди, Свято́му Воскресе́нию Твоему́.
Тропарь:

Небе́снаго кру́га не оста́вил еси́,/ и во ад соше́д, всего́ совоздви́гл еси́/ лежа́щаго во гно́ищи, Христе́, челове́ка,// Тя превознося́ща во вся ве́ки.
Припев:

Пресвята́я Богоро́дице, спаси́ нас.
Богородичен:
От Све́та Светода́вца Сло́ва зачала́ еси́,/ и ро́ждши неизрече́нно Сего́, просла́вилася еси́:/ Дух бо в Тя, Отрокови́це, Бо́жий всели́ся.// Те́мже Тя пое́м во вся ве́ки.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

Ужасе́ся всяк слух,/ ка́ко Вы́шний во́лею прии́де на зе́млю,/ а́дову кре́пость разруши́ти кресто́м и погребе́нием,/ и вся воздви́гнути зва́ти:/ о́троцы благослови́те, свяще́нницы воспо́йте,// лю́дие превозноси́те во вся ве́ки.
Припев:

Сла́ва Го́споди, Кресту́ Твоему́ Честно́му и Воскресе́нию.



Преста́ а́дово мучи́тельство,/ и ца́рство уничижи́ся про́чее,/ на кресте́ бо на земли́ водрузи́вся, и́же над все́ми Бог,/ сего́ могу́тство низложи́./ Его́же о́троцы благослови́те, свяще́нницы воспо́йте,// лю́дие превозноси́те во вся ве́ки.

Припев:

Пресвята́я Богоро́дице, спаси́ нас.
Богородичен:
О неизрече́ннаго Твоего́, Христе́, человеколю́бия, и неизглаго́ланных благ!/ Мене́ бо ви́дя погиба́юща во а́дове темни́це,/ стра́сти претерпе́вый изба́вил еси́./ Те́мже Тя благослови́м, всех Влады́ку,// и превозно́сим во вся ве́ки.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Позлаще́ною ри́зою, я́коже Цари́цу, Сын Твой просвети́в заре́ю Ду́ха,/ Тебе́ одесну́ю Себе́ поста́ви, Пречи́стая:// Его́же превозно́сим во вся ве́ки.
Припев:

Пресвята́я Богоро́дице, спаси́ нас.

Тропарь:

И́же хоте́нием еди́ным мир водрузи́вый,/ от пречи́стыя Твоея́ утро́бы плоть взе́млет,/ свы́ше сию́ назда́ти хотя́:// Его́же превозно́сим во вся ве́ки.
Припев:

Пресвята́я Богоро́дице, спаси́ нас.

Тропарь:

Счета́нием Сло́ва ко мне, челове́ку,/ Боже́ственное жили́ще была́ еси́, Пречи́стая,/ просия́вши я́ве де́вства све́тлостию:// те́мже Тя пое́м во вся ве́ки.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Не убоя́лся еси́ меча́, иера́рше,/ не устраши́лся еси́ бед, не ужа́слся еси́ сме́рти,// безсме́ртныя тя сла́вы показу́ющия прича́стника. 
Припев:

Святи́и му́ченицы, моли́те Бо́га о нас.
Тропарь:

Священноде́йственник та́ин показа́лся еси́/ и, себе́ освяти́в, же́ртва благово́нна был еси́,// и Вы́шния трапе́зы, Зино́вие, досто́ин. 


Благослови́м Отца́, и Сы́на, и Свята́го Ду́ха, Го́спода.
Тропа́рь:

Чудоде́йствы сия́я, иера́рше,/ му́ченическими луча́ми све́тло облиста́л еси́// и мрак пре́лести до конца́ отгна́л еси́.


И ны́не и при́сно и во ве́ки веко́в, ами́нь.

Богоро́дичен:
Не земледе́ланный Грозд заче́нши,/ источа́ющь вино́, Де́во Ма́ти,// оставле́ния страсте́й мя пия́нства измени́, молю́ся.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Кано́н Воскре́сный, глас 6: 
Хор:

Ирмос:

Бо́га/ челове́ком не возмо́жно ви́дети,/ на Него́ же не сме́ют чи́ни А́нгельстии взира́ти;/ Тобо́ю бо, Всечи́стая, яви́ся челове́ком/ Сло́во воплоще́нно,/ Его́ же велича́юще,/ с Небе́сными во́и// Тя ублажа́ем.
Припев:

Сла́ва, Го́споди, Свято́му Воскресе́нию Твоему́.
Тропарь:

Страсте́й неприча́стен Ты пребы́л еси́, Сло́ве Бо́жий,/ пло́тию приобщи́вся страсте́м:/ но реши́ши от страсте́й челове́ка,/ страсте́м быв страсть, Спа́се наш:// еди́н бо еси́ безстра́стен, и всеси́лен.
Припев:

Сла́ва, Го́споди, Свято́му Воскресе́нию Твоему́.
Тропарь:

Тлю сме́ртную прие́м, тле́ния соблю́л еси́ те́ло Твое́ невку́сно,/ Твоя́ же животворя́щая и боже́ственная, Влады́ко, душа́, во а́де не оста́влена бысть:// но я́коже от сна воскре́с, нас совоздви́гл еси́.
Припев:

Пресвята́я Тро́ице, Бо́же наш, сла́ва Тебе́.
Троичен:

Бо́га Отца́, Сы́на собезначальна,/ вси человецы устнами у́бо чистыми сла́вим,/ неизреченную же и преславную Ду́ха Всесвятаго силу чтим:// едина бо еси́ всесильная Троица неразлучная.
Кано́н Крестовоскре́сный, глас 6:
Припев:

Сла́ва Го́споди, Кресту́ Твоему́ Честно́му и Воскресе́нию.

Тропарь:

А́ще и во гроб соше́л еси́ я́ко мертв, Жизнода́вче,/ но а́дову кре́пость разруши́л еси́, Христе́,/ совоздви́гнув ме́ртвыя, я́же и поглоти́,/ и воскресе́ние всем по́дал еси́, я́ко Бог,// ве́рою и любо́вию Тя велича́ющим.
Припев:

Сла́ва Го́споди, Кресту́ Твоему́ Честно́му и Воскресе́нию.



Да ра́дуется тварь, и да процвете́т я́ко крин:/ Христо́с бо от ме́ртвых воста́, я́ко Бог./ Где Твое́, сме́рте, ны́не жа́ло, воззове́м?/ Где Твоя́, а́де, побе́да?/ Низложи́ Тя в зе́млю,// Возвы́сивый рог наш, я́ко благоутро́бен.

Припев:

Пресвята́я Богоро́дице, спаси́ нас.
Богородичен:
Но́сиши Нося́щаго вся,/ и держи́ши, я́ко Младе́нца, в рука́х,/ из руки́ избавля́ющаго нас бори́теля врага́, Пречи́стая Влады́чице,/ и ви́диши на крест дре́ва возвыша́ема,// от ро́ва зло́бы нас возвы́сивша.
Кано́н Богоро́дицы, глас 6:
Припев:

Пресвята́я Богоро́дице, спаси́ нас.

Тропарь:

Звезда́ сия́ющи заря́ми Божества́ от Иа́кова,/ от мра́ка содержи́мым возсия́:/ Тобо́ю бо, Всечи́стая, Христо́с Бог Сло́во воплоще́нно:// И́мже просвеща́еми, с небе́сными во́и Тя ублажа́ем.
Припев:

Пресвята́я Богоро́дице, спаси́ нас.

Тропарь:

Укре́плься си́лою Твое́ю и благода́тию,/ Тебе́ песнь усе́рдно от се́рдца возложи́х:/ но сию́ приими́, Де́во Чи́стая,/ благода́ть воздаю́щи Твою́ многосве́тлую,// от нетле́нных сокро́вищ, богоблаже́нная.
Припев:

Пресвята́я Богоро́дице, спаси́ нас.

Тропарь:

Поста́в показа́лася еси́ я́ве Божества́,/ в не́мже ри́зу телесе́ Сло́во истка́,/ богосоде́лав мой, Де́во, зрак:/ в него́же обле́кся, всех Спа́се,// от смы́сла чи́ста Тебе́ велича́ющих.
Кано́н святы́х Зино́вия и Зинови́и, глас 8:

Припев:

Святи́и му́ченицы, моли́те Бо́га о нас.
Тропарь:

Стоя́л еси́ пред суди́лищи, пресла́вне, мучи́телей,/ воплоще́ние све́тлым гла́сом пропове́дуя Вседержи́теля/ и страда́ния Его́, Кре́ст, и сме́рть, и Воскресе́ние,// и́мже спасе́ ны я́ко Человеколю́бец. 
Припев:

Святи́и му́ченицы, моли́те Бо́га о нас.
Тропарь:

О чудесе́! Ка́ко с пло́тию безпло́тныя враги́ победи́;/ ка́ко низложи́ не́мощию многоко́зненнаго;/ ка́ко с Небе́сными служи́тели совокупи́тися земны́й подви́гся;// его́же чту́ще, благоче́стно велича́ем. 


Сла́ва Отцу́, и Сы́ну, и Свято́му Ду́ху.
Тропа́рь:

Телеса́, му́ченицы честни́и, ра́нам разли́чным разли́чне преда́сте,/ взира́юще к ве́чному блаже́нству,/ бра́тскою бо любо́вию друг дру́гу свя́зани, му́ченическими добро́тами просвети́стеся,// те́мже ублажа́етеся.


И ны́не и при́сно и во ве́ки веко́в, ами́нь.

Богоро́дичен:
Просвети́, Две́ре све́тла, се́рдца моего́ о́чи, молю́ся,/ дале́че отгоня́ющи греха́ тьму тяжча́йшую от окая́нныя моея́ души́,// да велича́ю Тя, да сла́влю Тя, да любо́вию Тя пою́, Всепе́тую.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный пе́рвый:


Со ученики́ взы́дем на го́ру Галиле́йскую,/ ве́рою Христа́ ви́дети/ глаго́люща власть прия́ти вы́шних и ни́жних, научи́мся:/ ка́ко учи́т креща́ти во и́мя Отца́, и Сы́на, и Свята́го Ду́ха, язы́ки вся,/ и пребыва́ти с таи́нники, я́коже обеща́ся, до сконча́ния ве́ка.


Сла́ва Отцу́ и Сы́ну и Свято́му Ду́ху.
Свети́лен святы́х, подо́бен: «Жены́ услы́шите…»:


О чудесе́! Ка́ко пе́рстнии, зла́ти естество́м, яви́шася,/ и́бо ни огнь, ниже́ меч, ниже́ звере́й зу́бы,/ ни му́ки, ни ра́ны сих повреди́ша,/ но в пло́ти безпло́тнаго низложи́вше,// Го́споду о нас мо́лятся.


И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:


Со ученики́ ра́довалася еси́, Богоро́дице Де́во,/ я́ко Христа́ ви́дела еси́ воскре́сшаго от гро́ба тридне́вна, я́коже рече́:/ и́мже и яви́ся, науча́я и явля́я лу́чшая,/ и креща́ти во Отце́, и Сы́не, и Ду́се повелева́я,// е́же ве́ровати нам Того́ воста́нию, и сла́вити Тя, Отрокови́це.

